
Markmið rannsóknarinnar var meðal annars að kanna áhrif launavæntinga umsækjenda fyrir ákveðið starf á launamun kynjanna. Væntingar og þar af leiðandi umbeðin laun fyrir starf geta haft áhrif á launakjör í umhverfi þar sem einstaklingsmiðuð laun eru ráðandi. Þrátt fyrir mikla aðild að stéttarfélögum á Íslandi eru laun oft samningsatriði milli einstaklings og vinnuveitanda. Sem dæmi má nefna að innan við 10% félagsmanna í VR fá greitt samkvæmt launataxta félagsins. Hlutur þeirra sem standa utan samninga og félaga á Íslandi hefur einnig aukist á undanförnum árum og má ætla að sú þróun haldi áfram.

Með þessari rannsókn var leitast við að auka skilning á launamun kynjanna. Nauðsynlegt er að skoða sem flesta áhrifaþætti og með því að skoða væntingar til launa sem ekki hafa verið skoðuð áður með þessum hætti í íslenskum rannsóknum er talið að það verði til aukinn skilningur á þeim óútskýrða launamun sem er milli kynjanna á íslenskum vinnumarkaði. Ekki er verið að draga úr gildi annarra skýringaþátta sem áður hafa verið rannsakaðir heldur verið að bæta við nýjum athugunum til að bæta við fyrri skilning á kynjabundnum launamun.

Niðurstöður rannsóknarinnar benda til að konur vænti lægri launa og biðji um lægri laun en karlar fyrir sama starf þrátt fyrir að telja sig jafn hæfar til starfsins. 
